
ТАЪЛИМ ПОРТАЛЛАРИНИНГ ТАЪЛИМ ОЛИШ ЖАРАЁНИДАГИ ВАЗИФАЛАРИ ХУСУСИДА
Таълим порталлари мавжуд тармоқ ресурслари ўртасидаги ҳамкорликка ва таълим соҳасида сифат жиҳатидан янги Интернет лойиҳаларнинг ривожлантиришига хизмат қилиши керак. Таълим порталини яратиш пойтахт ва минтақалар (вилоятлар) ўртасида ахборот алмашинуви борасидаги алоқаларнинг кенгайишига ҳам имкон яратади. Шуни таъкидлаш жоизки, таълим порталининг мақсади, авваламбор, Интернет тармоғи воситалари асосида янги коммуникацион макон ва ахборот майдонини яратишдан иборат бўлиб, таълим ҳамда маориф соҳасидаги фаолиятни қамраб олади. Бундан ташқари очиқ таълимни ташвиқ қилиш, мутахассислар учун мулоқот олиб боришда керакли ахборот воситаларни тақдим этиш; мавжуд ресурслар орасидаги алоқаларни яхшилаш; мақсадли йўналишларда Интернет тармоғидаги йўловчи воситаларни такомиллаштириш; муаллифлик ҳуқуқларига риоя этиш; интеллектуал мулкни ҳимоялаш; энг яхши тармоқ курси, таълим технологияси, таълим хизмати ва хоказолар бўйича танловлар эълон қилиш, масофавий таълим технологияларидан фойдаланувчи ўқув муассасалари рейтингларини жойлаштириш; меҳнат бозоридаги эхтиёжлардан келиб чиққан ҳолда ихтисосликлар рейтингини жойлаштириш; ахборот алмашинуви имкониятини яратиш; чат, илмий – амалий телеконференциялар, танланган мавзудаги ахборотни етказиш, почта хизмати ва кўплаб бошқа Интернет хизматларини амалга оширишга имкон беради. [1. 123-125 б.]
Таълим порталининг муҳим вазифаларидан бири таълимга бағишланган Интернет қисмини такомиллаштириб бориш ҳисобланади. Таълим портали билимлар олиш жараёнидаги тармоқ ресурсларининг долзарб муаммоларини ҳал этиш йўлини кўрсатувчи восита сифатида хизмат қиладиган марказ бўлиб, ундан фойдаланувчи ҳар бир киши ўз билимларини такомиллаштира олиш, янги билимларга эга бўлиш имконига эга бўлади.

Бугунги кунда таълим хизматлари бозори тезкор суръатларда ривожланмоқдаки, бунга асосан Интернет тармоғининг кенг имкониятлари ва виртуал ўқитишнинг энг янги, замонавий компьютер тизимлари сабаб бўлмоқда.[2. 203-б.] 

Ахборот технологиялари бўйича Халқаро ассоциация хабарига кўра, 1995 йилда жахон ахборот бозори 19 миллион долларга баҳоланган эди.  World Wide Web бўйича 2001 йил май ойида Гонконгда ўтказилган Халқаро анжуманда унинг хажми янада ошиши башорат қилинган эди ва 54 триллион доллардан ошиши мумкинлиги кўрсатилди. Мана бугун биз ахборот ресурсларининг нақадар ўсганининг гувоҳи бўлмоқдамиз. 
Таълим учун мўлжалланган замонавий технологиялар яратиб бераётган имкониятлар чексиздир. Бугунги кунда электрон коммерцияси ҳам жаҳон бизнес тизимида ўз ўрнига эга бўлди. Электрон таълим Интернет тармоғини ривожлантиришда энг истиқболли соҳа ҳисобланади. 

Ўзбекистонда бу жараён бирмунча кечикишига сабаб нафақат технологик муаммолар, балки инновацияларнинг аста – секин жорий этилишидадир. Шунга қарамасдан, сўнгги йилларда бу соҳада Ўзбекистонда ҳам қатор ютуқларга эришилиб, Ziyo.net каби таълим порталлари яратилмоқдаки, улардан нафақат мутахассислар, балки талабалар, ўқувчилар, умуман кенг омма фойдаланса бўлади. [3.49 с.]
Хулоса қилиб шуни айтиш мумкинки, электрон таълим талабалар олдида турган объектив қийинчиликларни (меҳнат фаолиятини узмаслик, она тилида таълим олиш, чет тилларини такомиллаштириш, янги ахборотларга эга бўлиш ва хоказо) бартараф этиб қолмасдан, айни пайтда “ҳар қайси вақтда ва ҳар қайси жойда ўқиш” тамойилини тадбиқ этишга имкон беради. 
Виртуал муомала таълим жараёнида кўпчилик талабалар учун бугун муҳим ўрин эгаллаб бормоқда. Автоматик тестлаштириш, топшириқларни бажариш, маълумотларни олиш, мустақил ва гуруҳда ишлаш борасида ахборот воситаларидан фойдаланиш бу жараён самарадорлигини оширмоқда. 
Эндиликда электрон таълим соҳасида энг долзарб муаммо – таълим ва илмий соҳадаги порталларни глобал ва илмий – таълимий порталга интеграцияси бўлиб, фойдаланувчи учун персонификациялашган ахборотни таъминловчи дифференциал излаш тизимини яратишдан иборатдир. 

